
[bookmark: _Toc231550412]НЭГ.ЕРӨНХИЙ ЗҮЙЛ

Нийгмийн даатгалын багц хуулийг 1995 оноос хэрэгжүүлж эхэлснээс хойш 30 гаруй удаагийн нэмэлт өөрчлөлт хийж байгаад 2023 онд хуулийг шинэчлэн найруулан баталж байсан.  

Монгол Улсын хөгжлийн бодлогын урт, дунд хугацааны баримт бичгүүдэд нийгмийн хамгааллын үйлчилгээг хөгжүүлж, амьдралын чанарыг дээшлүүлэхүйц нийгмийн даатгалын тогтолцоог бэхжүүлэх, нийгмийн даатгалын тогтолцооны шинэчлэлийг үргэлжлүүлэн ажил олгогч, даатгуулагчид харилцан өгөөжтэй байх эрх зүйн зохицуулалтыг нэвтрүүлэх, нийгмийн даатгалын сангийн хөрөнгийн зохистой удирдлагыг төлөвшүүлэх, санхүүгийн тогтвортой байдлыг бэхжүүлэх, сангуудын засаглалыг сайжруулах, даатгуулагч олон эх үүсвэрээс тэтгэвэр авах нөхцөл бүрдүүлэх, иргэд бодит хуримтлалтай болох эрх зүйн шинэчлэл хийх, нийгмийн даатгалын хамрах хүрээг өргөжүүлэх, ажил гүйцэтгэх, хөлсөөр ажиллах гэрээгээр тохирсон хөдөлмөрийн хөлсөнд нийгмийн даатгалын шимтгэл ногдуулахдаа уян хатан, хөнгөлөлттэй байх нөхцөлийг бүрдүүлэх зэрэг зорилтыг дэвшүүлсэн байна.

Хууль тогтоомжийн тухай хуулийн 14 дүгээр зүйлийн 14.4-д  заасны дагуу нийгмийн даатгалын багц хууль болох Нийгмийн даатгалын ерөнхий хуульд нэмэлт өөрчлөлт оруулах тухай, Нийгмийн даатгалын сангаас олгох тэтгэврийн тухай хууль нэмэлт, өөрчлөлт оруулах тухай, Нийгмийн даатгалын сангаас олгох тэтгэмжийн тухай хууль нэмэлт, өөрчлөлт оруулах тухай, Нийгмийн даатгалын сангаас олгох үйлдвэрлэлийн осол, мэргэжлээс шалтгаалсан өвчний тэтгэвэр, тэтгэмж, төлбөрийн тухай хуульд нэмэлт, өөрчлөлт оруулах тухай хуулийн төслийг хамтад нь багцлан боловсруулсан бөгөөд мөн хуулийн 14 дүгээр зүйлийн 14.5-д заасны дагуу төсөл тус бүрийн агуулгыг нэгтгэн нэг үзэл баримтлалаар тодорхойлжээ.

Бодлогын баримт бичигт тусгасан зорилт, арга хэмжээ, холбогдох судалгаа, практикт тулгарсан хүндрэл бэрхшээл зэрэгт үндэслэн хэрэгцээ, шаардлагыг тодорхойлж, түүнд нийцүүлэн Нийгмийн даатгалын ерөнхий хуульд нэмэлт, өөрчлөлт оруулах тухай хуулийн төсөл /цаашид “Хуулийн төсөл” гэх/-ийн зүйл, заалтад үр нөлөөний үнэлгээг Хууль тогтоомжийн тухай хуулийн 17 дугаар зүйл, Засгийн газрын 2016 оны 59 дүгээр тогтоолын 3 дугаар хавсралтаар баталсан “Хуулийн төслийн үр нөлөө тооцох аргачлал ”/цаашид “аргачлал” гэх/-ыг баримтлан хийлээ.

“Нийгмийн даатгалын ерөнхий хуульд нэмэлт, өөрчлөлт оруулах тухай хуулийн төсөл нь Хууль тогтоомжийн тухай хуулийн 22 дугаар зүйлийн 22.1.2, 24.5.1-т заасан хуульд нэмэлт, өөрчлөлт оруулах хуулийн төслийн төрлөөр боловсруулагдсан бөгөөд мөн хуулийн 17 дугаар зүйлд заасны дагуу хуулийн төсөлд дүн шинжилгээ хийх, үр нөлөөг тооцож, давхардал, хийдэл, зөрчлийг арилгах, хуулийн зүйл заалтыг ойлгомжтой, хэрэгжих боломжтой байдлаар боловсруулах зорилгоор хуулийн төслийн үр нөлөөг үнэлэхээр зорилоо.
Хуулийн төслийн үр нөлөөг үнэлэх судалгааг “Хуулийн төслийн үр нөлөө тооцох аргачлал” -д заасны дагуу дараах үе шаттайгаар хийсэн. Үүнд:

1. Шалгуур үзүүлэлтийг сонгох
2. Хуулийн төслөөс үр нөлөө тооцох хэсгийг тогтоох
3. Шалгуур үзүүлэлтэд тохирох шалгах хэрэгслийн дагуу үр нөлөөг тооцох
4. Үр дүнг үнэлэх, зөвлөмж өгөх зэрэг болно.

Үнэлгээний судалгааг хийж гүйцэтгэхдээ хуулийн төслийн зорилго, хамрах хүрээ, зохицуулах асуудлуудтай уялдуулан, аргачлалд заасны дагуу дараах шалгуур үзүүлэлтийг сонголоо. Үүнд:

1. Зорилгод хүрэх байдал 
2. Практикт хэрэгжих боломж” шалгуур үзүүлэлтийн хүрээнд;	
3. Ойлгомжтой байдал 
4. Харилцан уялдаа					 
		
“Зорилгод хүрэх байдал” гэсэн шалгуур үзүүлэлтийн хүрээнд хуулийн төслийн зохицуулалт нь хуулийн төслийн үзэл баримтлал буюу хуулийн төслийг боловсруулах болсон үндэслэл, шаардлагад нийцсэн эсэх, мөн хуулийн төслийг тодорхой илэрхийлж чадахуйц зохицуулалтын хувилбарыг агуулсан эсэхийг тогтоох зорилгоор тус шалгуур үзүүлэлтийг сонгов.

“Практикт хэрэгжих боломж” гэсэн шалгуур үзүүлэлтийн хүрээнд хуулийн төсөлд туссан дараах зохицуулалтууд нь практикт хэрэгжих боломжийг шалгахаар сонгож авав. Үүнд: 
· [bookmark: _Hlk231275425]Тэтгэврийн хуримтлалын тогтолцоонд шилжих, сайн дурын үндсэн дээр хуримтлал үүсгэх;
· Хуулийн төсөлд ажил олгогч, даатгуулагчийн үйлдвэрлэлийн осол, мэргэжлээс шалтгаалсан өвчний даатгалын шимтгэлийн хэмжээг бууруулах; 
· Ажил олгогчийн төлөх нийгмийн даатгалын шимтгэлд дээд хязгаар тогтоох;
· Ажил гүйцэтгэх, хөлсөөр ажиллах болон тэдгээртэй адилтгах хэд хэдэн гэрээ байгуулан ажиллаж байгаа ажилтны нийгмийн даатгалын шимтгэлийг уян хатан нөхцөлөөр төлүүлэх;
· Гарааны бизнес эрхлэгч, шинээр даатгуулагчид шимтгэлийн хөнгөлөлт, урамшуулал олгох;
· Оюутан, суралцагчид, тэднийг ажиллуулж байгаа ажил олгогчийг зарим төрлийн нийгмийн даатгалын шимтгэлээс чөлөөлөх.
“Ойлгомжтой байдал” гэсэн шалгуур үзүүлэлтийг хуулийн төслийг хэрэгжүүлэх хуулийн этгээд, хувь хүнд ойлгомжтой тодорхой байх, хуулийн төслийн бичвэр нь нэр томьёо, хэл зүй, найруулгын хувьд  Хууль тогтоомжийн тухай хуулийн холбогдох заалтууд, “Хууль тогтоомжийн төсөл боловсруулах аргачлал”-д заасан шаардлагыг хангасан эсэхийг шалгах үүднээс аль болох бүхэлд нь үнэлэхийг зорьж сонголоо. 

“Харилцан уялдаа” гэсэн шалгуур үзүүлэлтийн хүрээнд аргачлалд тусгасан хуулийн төслийн үр нөлөөг үнэлэх стандарт асуултуудад хариулах замаар уялдаа холбоог шалгах үүднээс хуулийн төслийг бүхэлд нь авч үзэхээр тооцлоо.

Өмнөх үе шатуудад хуулийн төслийн үр нөлөөг үнэлэх шалгуур үзүүлэлтийг сонгож, үр нөлөөг үнэлэх хэсгээ тогтоосон тул тэдгээрт тохирох шалгах хэрэгслийг дараах байдлаар авч үзэв:
                                                                                                                 
Хүснэгт-1
	№
	Шалгуур үзүүлэлт
	Үр нөлөөг үнэлэх хэсэг
	Тохирох шалгах хэрэгсэл

	1. 
	Зорилгод хүрэх байдал
	Хуулийн төслийн зохицуулалт нь хуулийн төслийн үзэл баримтлал буюу хуулийн төслийг боловсруулах болсон үндэслэл, шаардлагад нийцсэн эсэх, мөн хуулийн төслийг тодорхой илэрхийлж чадахуйц зохицуулалтын хувилбарыг агуулсан эсэх
	Зорилгод дүн шинжилгээ хийх

	2. 
	Практикт хэрэгжих боломж
	Хуулийн төслийн 29.1, 29.3, 18.1, 19.5, 7.11, 21.32, 7.13, 7.14, 7.15
	Хуулийн төслийг хэрэгжүүлэх субьект байгаа эсэх, дүн шинжилгээ хийх. Хуулийг хэрэгжүүлэх боломж, бололцоо (санхүү, хүний нөөц) эсэхийг судалж тодорхойлох

	3. 
	Ойлгомжтой байдал
	Хуулийн төсөл бүхэлдээ
	Хуулийн төслийн зохицуулалт түүнийг хэрэглэх, хэрэгжүүлэх субьектүүдийн хувьд ойлгомжтой, логик дараалалтай боловсруулсан эсэхийг шалгах

	4. 
	Харилцан уялдаа
	Хуулийн төсөл бүхэлдээ
	Аргачлалын 4.10-т заасан стандарт асуултад хариулах замаар хуулийн төслийн уялдаа холбоог шалгах



Дээр дурдсан урьдчилан сонгосон шалгуур үзүүлэлт, шалгах хэрэгслийн дагуу хуулийн төслийн үр нөлөөг дараах байдлаар үнэллээ:

[bookmark: _Toc231550416]1.“Зорилгод хүрэх байдал” шалгуур үзүүлэлтийн хүрээнд хийсэн үнэлгээ
Нийгмийн даатгалын ерөнхий хуульд нэмэлт, өөрчлөлт оруулах тухай хуулийн төслийн тухайд:
Хуулийн төслийн үзэл баримтлалд: 

“Нийгмийн даатгалд сайн дураар даатгуулагч 2020 онд 187.0 мянга байсан бол жил бүр буурч, 2023 онд 156.5 мянга, 2025 онд 130.6 мянга болсон. Харин 500.0 орчим мянган хүн албан бус салбарт хөдөлмөр эрхэлж байна. Цаашид хөдөлмөрийн зах зээлийн бүтэц өөрчлөгдөж, платформын ажиллагчид (gig workers) зэрэг салбарт ажиллагчид нэмэгдэх хандлагатай байгаа нөхцөлд албан бус салбарт хөдөлмөр эрхлэгчид нийгмийн даатгалын тогтолцооноос гадна үлдэх эрсдэлтэй юм. Мөн оюутан, залуучуудын хөдөлмөрийн зах зээл дэх идэвх оролцоог дэмжих, ур чадвартай, дадлагажсан ажиллах хүчийг нэмэгдүүлэх, мөн ажил гүйцэтгэх, хөлсөөр ажиллах болон тэдгээртэй адилтгах хэд хэдэн гэрээ байгуулан ажиллаж буй иргэдийн хөдөлмөр эрхлэлтийн онцлогт нийцүүлэн нийгмийн даатгалын шимтгэлийг уян хатан нөхцөлөөр төлөх боломжийг бүрдүүлэх шаардлагатай байна.

Нийгмийн даатгалын сангаас олгох тэтгэврийн тухай хуулиар өндөр насны тэтгэврийн хэмжээг цалинд суурилсан болон хийсвэр нэрийн дансны аргаар тооцон тогтоож байна. Гэвч даатгуулагчийн шимтгэл төлсөн хугацаа богино, хуримтлуулсан шимтгэлийн хэмжээ хангалтгүй байгаагаас шинээр тэтгэвэр тогтоолгох иргэдийн хувьд хийсвэр нэрийн дансны аргаар бодсон тэтгэврийн орлуулалтын дундаж түвшин цалинд суурилсан аргатай харьцуулахад 2-4 дахин буурах тооцоололтой байна. Энэ нь тэтгэврийн даатгалын шимтгэлийн хийсвэр нэрийн дансны тогтолцоог өөрчлөх үндэслэл болж байна.”

Хуулийн төсөлд дээрх үзэл баримтлалын хүрээнд нийгмийн даатгалын хамрагдалтыг нэмэгдүүлэх, ирээдүйд иргэдийн нийгмийн хамгааллын баталгааг хангах чиглэлээр 7.11, 7.12 дахь хэсэгт ажил гүйцэтгэх, хөлсөөр ажиллах болон тэдгээртэй адилтгах гэрээгээр ажиллахтай холбоотой зохицуулалтыг тусгажээ. 

Түүнчлэн, хөдөлмөр эрхэлж байгаа оюутан, суралцагчдыг нийгмийн даатгалын шимтгэлээс чөлөөлөх, мөн 25 насанд хүрэхээс өмнөх тэтгэврийн даатгалын шимтгэлээ нөхөн төлөх зохицуулалтыг хуулийн төслийг 7.13 , 7.14, 7.15 дахь хэсэгт тусгасан байна.

Хуулийн төслийн үзэл баримтлалд туссаны дагуу гарааны бизнесийг дэмжиж, үйл ажиллагааг тогтворжуулах зорилгоор 3 хүртэлх ажилтны ажил олгогчийн төлөх шимтгэлээс чөлөөлөх, нийгмийн даатгалын тогтолцоонд анх удаа хамрагдаж байгаа даатгуулагчийг урамшуулж, тэтгэврийн даатгалын шимтгэлийн 50 хувийг 2 хүртэлх жилийн хугацаанд чөлөөлөх зохицуулалтыг хуулийн төслийн 21.29-21.-32 дахь хэсгүүдэд нарийвчлан тусгажээ.
 
Дээрх хэрэгцээ, шаардлагыг хангах зорилгоор хуулийн төсөлд тусгасан зохицуулалтууд нь нийгмийн даатгалын хамрах хүрээг өргөжүүлэх, албан бус салбарт хөдөлмөр эрхлэгчид, ажил гүйцэтгэх болон хөлсөөр ажиллах гэрээгээр ажиллагчид, платформын ажиллагчдыг нийгмийн даатгалын тогтолцоонд хамруулах эрх зүйн орчныг бүрдүүлж байна.

Мөн хөдөлмөр эрхэлж байгаа оюутан, суралцагчийг нийгмийн даатгалын шимтгэлээс чөлөөлөх, 25 насанд хүрэхээс өмнөх хугацааны тэтгэврийн даатгалын шимтгэлийг нөхөн төлөх боломж олгох зохицуулалт нь залуучуудын хөдөлмөр эрхлэлтийг дэмжих, ирээдүйн нийгмийн хамгааллын баталгааг нэмэгдүүлэхэд чиглэж байна. Түүнчлэн гарааны бизнес эрхлэгч болон нийгмийн даатгалын тогтолцоонд анх удаа хамрагдаж байгаа даатгуулагчдад шимтгэлийн хөнгөлөлт үзүүлэх зохицуулалт нь нийгмийн даатгалд сайн дураар болон шинээр хамрагдах сонирхлыг нэмэгдүүлэх хөшүүрэг болохоор байна.

Нөгөө талаас, шимтгэлийн хөнгөлөлт, чөлөөлөлттэй холбоотой зохицуулалтууд хэрэгжсэнээр нийгмийн даатгалын сангийн орлого богино хугацаанд тодорхой хэмжээгээр буурах эрсдэл үүсэж болзошгүй байна. Гэсэн хэдий ч урт хугацаанд нийгмийн даатгалд хамрагдагчдын тоо нэмэгдэж, шимтгэл төлөгчдийн суурь өргөжсөнөөр уг бууралтыг нөхөх, улмаар сангийн орлогын тогтвортой өсөлтийг хангах боломжтой гэж үзэж байна.

Түүнчлэн тэтгэврийн даатгалын шимтгэлийн хийсвэр нэрийн дансны тогтолцоотой холбоотой зохицуулалтыг өөрчилснөөр шинээр тэтгэвэр тогтоолгох иргэдийн тэтгэврийн түвшин хэт буурах эрсдэлийг бууруулах, тэтгэврийн тогтолцоонд итгэх иргэдийн итгэлийг нэмэгдүүлэхэд эерэг нөлөө үзүүлэхээр байна.

Иймд хуулийн төсөлд тусгасан зохицуулалтууд нь нийгмийн даатгалын хамрах хүрээг өргөжүүлэх, албан бус салбарын болон шинэ хэлбэрийн хөдөлмөр эрхлэлтийг даатгалын тогтолцоонд хамруулах, залуучууд болон гарааны бизнесийг дэмжих, тэтгэврийн даатгалын үр нөлөөг сайжруулах зорилтыг хангахад чиглэсэн бөгөөд зорилгод хүрэхэд эерэг нөлөө үзүүлэхээр байна гэж үнэлэв.

[bookmark: _Toc231550417][bookmark: _Hlk231296069]2.“Практикт хэрэгжих боломж” шалгуур үзүүлэлтийн хүрээнд хийсэн үнэлгээ:
1/Тэтгэврийн хуримтлалын тогтолцоонд шилжих, сайн дурын үндсэн дээр тэтгэврийн хуримтлал үүсгэх зохицуулалтын хэрэгжих боломжийн үнэлгээ

[bookmark: _Hlk231549619]Хуулийн төсөлд “29.1.Даатгуулагч тэтгэврийн мөнгөн хуримтлал бүрдүүлэх зорилгоор өөрөө хүсвэл энэ хуулийн 18.1, 18.3-т заасан тэтгэврийн даатгалын шимтгэлийн хувь хэмжээний даатгуулагчийн 1.0 хувийн шимтгэлийн орлогыг хуримтлуулж болно. Тэтгэврийн мөнгөн хуримтлалыг даатгуулагч өндөр насны тэтгэвэр тогтоолгохоос таваас доошгүй жилийн өмнө үүсгэнэ.”, “29.3.Даатгуулагчийн тухайн жилийн тэтгэврийн мөнгөн хуримтлалын 50 хувьтай тэнцэх хэмжээний урамшууллыг жилд нэг удаа төсвийн жилийн нэгдүгээр улиралд багтаан нийгмийн даатгалын асуудал хариуцсан төрийн захиргааны байгууллагад улсын төсвөөс шилжүүлнэ. Улсын төсвөөс урамшууллыг хариуцан төлөх хугацаа 120 сараас ихгүй байна.” гэж тусгасан байна. 
	Энэхүү зохицуулалт нь тэтгэврийн тогтолцоонд хуримтлалын элементийг үе шаттайгаар нэвтрүүлэх, иргэдийг сайн дурын үндсэн дээр нэмэлт тэтгэврийн хуримтлал үүсгэхэд дэмжлэг үзүүлэх зорилготой байна. Тодруулбал, даатгуулагч тэтгэврийн даатгалын шимтгэлийнхээ 1 хувийг өөрийн тэтгэврийн мөнгөн хуримтлалд хуримтлуулахаар сонгосон тохиолдолд улсын төсвөөс тухайн хуримтлалын 50 хувьтай тэнцэх хэмжээний нэмэлт урамшууллыг олгохоор зохицуулжээ.

Уг зохицуулалт хэрэгжсэнээр даатгуулагч өндөр насны тэтгэвэр тогтоолгох үед тэтгэврийн хэмжээ нэмэгдэж, иргэдийг урт хугацаанд тогтвортой шимтгэл төлөхөд урамшуулах, хувь хүний хариуцлагад суурилсан хуримтлалын соёлыг төлөвшүүлэх ач холбогдолтой байна.

Мөн хуримтлагдсан хөрөнгийг мэргэжлийн удирдлагаар хөрөнгө оруулалтад байршуулах замаар өгөөж бий болгож, даатгуулагчийн хуримтлалын үнэ цэнийг өсгөх боломжтой бөгөөд энэ нь хүн амын насжилт нэмэгдэж, тэтгэврийн даатгалын сангийн ачаалал өсөх нөхцөлд тэтгэврийн тогтолцоог олон тулгуурт бүтэцтэй болгон хөгжүүлэх бодлоготой нийцэж байна.

Гэсэн хэдий ч тэтгэврийн мөнгөн хуримтлалын хөрөнгийг удирдах байгууллагын чиг үүрэг, хариуцлага, хөрөнгө оруулалтын бодлого, хөрөнгийн аюулгүй байдлыг хангах эрх зүйн зохицуулалтыг холбогдох хууль тогтоомжтой уялдуулан боловсронгуй болгох шаардлагатай байна.

Түүнчлэн улсын төсвөөс урамшуулал олгохоор тусгасан нь иргэдийн оролцоог нэмэгдүүлэх хөшүүрэг болох боловч цаашид хамрагдагчдын тоо нэмэгдэхийн хэрээр улсын төсөвт үзүүлэх ачаалал өсөх боломжтой тул төсвийн дунд болон урт хугацааны төлөвлөлттэй уялдуулан хэрэгжүүлэх шаардлагатай.

Нөгөө талаас, Монгол Улсад тэтгэврийн хуримтлалын тогтолцоог үе шаттай нэвтрүүлэх бодлогын баримт бичгүүд батлагдсан, мөн нийгмийн даатгалын байгууллагын мэдээллийн системийн хөгжүүлэлт хийгдсэн өнөөгийн нөхцөлд энэхүү зохицуулалтыг практикт хэрэгжүүлэх боломжтой гэж үзэж байна.

Иймд сайн дурын үндсэн дээр тэтгэврийн мөнгөн хуримтлал үүсгэх, төрөөс урамшуулал олгох зохицуулалт нь нэмэлт зохион байгуулалт, санхүүгийн болон мэдээллийн системийн бэлтгэл тодорхой хэмжээнд шаардлагатай боловч үе шаттайгаар хэрэгжүүлэх боломжтой зохицуулалт байна гэж үнэлэв.

2/Ажил олгогч, даатгуулагчийн үйлдвэрлэлийн осол, мэргэжлээс шалтгаалсан өвчний даатгалын шимтгэлийн хэмжээг бууруулах зохицуулалтын хэрэгжих боломжийн үнэлгээ

Үйлдвэрлэлийн осол, мэргэжлээс шалтгаалсан өвчний даатгалын сан нь нийгмийн даатгалын бусад сантай харьцуулахад санхүүгийн хувьд харьцангуй тогтвортой ажиллаж ирсэн бөгөөд сүүлийн жилүүдэд сангийн орлого нь зарлагаасаа тогтмол давсан үзүүлэлттэй байна. Иймд сангийн одоогийн санхүүгийн чадавх, нөөц боломжид үндэслэн ажил олгогчийн төлөх үйлдвэрлэлийн осол, мэргэжлээс шалтгаалсан өвчний даатгалын шимтгэлийн хувь хэмжээг 0.1-0.9 нэгж хувиар бууруулах боломжтой гэж үзэж байна.

Энэхүү зохицуулалт хэрэгжсэнээр ажил олгогчийн хөдөлмөрийн зардал буурч, аж ахуйн нэгжийн санхүүгийн ачааллыг тодорхой хэмжээгээр хөнгөвчлөх, үйлдвэрлэл, үйлчилгээний үйл ажиллагааг дэмжих, шинээр ажлын байр бий болгох боломжийг нэмэгдүүлэх эерэг үр нөлөөтэй. Ялангуяа жижиг, дунд үйлдвэр эрхлэгчдийн хувьд нийгмийн даатгалын шимтгэлийн ачаалал буурах нь үйл ажиллагааны зардлыг бууруулах бодит дэмжлэг болох юм.

Шимтгэлийн хувь хэмжээг бууруулснаар үйлдвэрлэлийн осол, мэргэжлээс шалтгаалсан өвчний даатгалын сангийн орлого буурах боловч сангийн өнөөгийн орлого, зарлагын харьцаа болон сангийн чөлөөт үлдэгдлийг харгалзан үзвэл даатгалын сангаас олгох тэтгэвэр, тэтгэмж, төлбөрийн хэвийн үйл ажиллагаанд богино болон дунд хугацаанд сөрөг нөлөө үзүүлэхгүйгээр хэрэгжүүлэх боломжтой байна.

Гэсэн хэдий ч үйлдвэрлэлийн осол, мэргэжлээс шалтгаалсан өвчний тохиолдол, хөдөлмөрийн чадвар алдалт, тэтгэвэр, тэтгэмж авагчдын тоо цаашид өсөх хандлагатай байгаа эсэхийг тогтмол үнэлж, сангийн урт хугацааны санхүүгийн тогтвортой байдалд үзүүлэх нөлөөллийг актуар тооцооллоор хянан үнэлэх шаардлагатай байна.

Иймд үйлдвэрлэлийн осол, мэргэжлээс шалтгаалсан өвчний даатгалын сангийн санхүүгийн тогтвортой байдлыг хадгалах, актуар үнэлгээнд үндэслэн хэрэгжүүлэх нөхцөлд ажил олгогчийн шимтгэлийн хэмжээг бууруулах энэхүү зохицуулалт нь аж ахуйн нэгжийг дэмжих, хөдөлмөр эрхлэлтийг нэмэгдүүлэх бодлогын зорилттой нийцсэн бөгөөд практикт хэрэгжих боломжтой гэж үзэж байна.

3/Ажил олгогчийн нийгмийн даатгалын төлөх шимтгэлд дээд хязгаар тогтоох зохицуулалтын хэрэгжих боломжийн үнэлгээ

[bookmark: _Hlk231549645]Хуулийн төсөлд “19.5.Ажил олгогчийн нийгмийн даатгалын шимтгэл төлөх сарын цалин хөлсний сан, түүнтэй адилтгах орлогын дээд хэмжээ нь сарын хөдөлмөрийн хөлсний доод хэмжээг 2027 онд 12 дахин, 2028 онд 11 дахин, 2029 он ба түүнээс хойш 10 дахин нэмэгдүүлсэнтэй тэнцүү байна.” заасан байна.

Одоогийн мөрдөж байгаа зохицуулалтаар албан журмаар даатгуулагчийн нийгмийн даатгалын шимтгэл төлөхөд баримтлах орлогын дээд хэмжээг тухайн үеийн сарын хөдөлмөрийн хөлсний доод хэмжээг 10 дахин нэмэгдүүлсэнтэй тэнцүү хэмжээгээр тогтоодог бол ажил олгогчийн хувьд цалин хөлсний сан, түүнтэй адилтгах орлогын хэмжээнд дээд хязгаар тогтоогоогүй байна. 

Ажил олгогчийн нийгмийн даатгалын шимтгэл төлөх орлогын дээд хэмжээг даатгуулагчийн адил түвшинд тогтоосноор ажил олгогчийн шимтгэлийн ачааллыг бууруулах, өндөр ур чадвартай ажиллах хүчийг ажиллуулахтай холбоотой хөдөлмөрийн зардлыг багасгах, цалин хөлсний өсөлтийг дэмжих боломж бүрдэх юм. Түүнчлэн өндөр орлоготой ажиллагчдын хувьд заавал даатгалын тогтолцооноос гадна нэмэлт болон хувийн тэтгэврийн даатгалд хамрагдах сонирхлыг нэмэгдүүлж, тэтгэврийн олон тулгуурт тогтолцоог хөгжүүлэхэд эерэг нөлөө үзүүлж болно.

Уг зохицуулалт нь даатгуулагч болон ажил олгогчийн шимтгэл төлөх суурийг ойртуулах, хөдөлмөрийн өртгийг бууруулах, хөдөлмөрийн зах зээл дэх өрсөлдөх чадварыг дэмжих зорилготой бөгөөд хэрэгжилтийн хувьд нийгмийн даатгалын байгууллагын одоогийн бүртгэл, шимтгэл ногдуулах тогтолцоонд үндсэн өөрчлөлт шаардахгүй тул практикт хэрэгжих боломжтой байна.

4/ Ажил гүйцэтгэх, хөлсөөр ажиллах болон тэдгээртэй адилтгах хэд хэдэн гэрээ байгуулан ажиллаж байгаа ажилтны нийгмийн даатгалын шимтгэлийг уян хатан нөхцөлөөр төлүүлэх боломжийн үнэлгээ

[bookmark: _Hlk231549658]Хуулийн төсөлд “7.11.Энэ хуулийн 7.4.10-т заасан ажилтан ажил гүйцэтгэх, хөлсөөр ажиллах болон тэдгээртэй адилтгах хэд хэдэн гэрээний дагуу ажиллаж байгаа бол өөрт таатай нөхцөлтэй хоёр хүртэлх гэрээнээс сонгон нийгмийн даатгалд албан журмаар даатгуулна.” гэж, мөн “7.12.Энэ хуулийн 7.2.1-д заасан даатгуулагч ажил гүйцэтгэх, хөлсөөр ажиллах болон тэдгээртэй адилтгах гэрээний дагуу ажилласан бол энэ хуулийн 7.4-т заасан нийгмийн даатгалын төрөлд даатгуулахгүй байж болно.” гэж тус тус зохицуулалт тусгажээ.

Энэхүү зохицуулалтаар хөдөлмөрийн гэрээгээр ажиллаж байгаа даатгуулагч ажил гүйцэтгэх, хөлсөөр ажиллах болон тэдгээртэй адилтгах гэрээний дагуу нэмэлт орлого олсон тохиолдолд тухайн орлогоос нийгмийн даатгалын шимтгэл төлөх эсэхээ сонгох боломж бүрдэхээр байна. Мөн хоёр ба түүнээс дээш гэрээний дагуу ажиллаж байгаа ажилтан өөрт илүү ашигтай нөхцөл бүхий хоёр хүртэлх ажил гүйцэтгэх, хөлсөөр ажиллах болон тэдгээртэй адилтгах гэрээнээс нийгмийн даатгалын шимтгэл төлөхөөр зохицуулсан нь шимтгэлийн ачааллыг бууруулж, хөдөлмөр эрхлэлтийн уян хатан хэлбэрийг дэмжих нөхцөлийг бүрдүүлнэ.

Иймд уг зохицуулалт нь олон эх үүсвэрээс орлого олж байгаа даатгуулагчийн шимтгэлийн ачааллыг бууруулах, бодит орлогыг нэмэгдүүлэх, хөдөлмөр эрхлэлтийн шинэ болон уян хатан хэлбэрийг дэмжихэд чиглэсэн бөгөөд даатгуулагчийн эрх ашигт нийцсэн зохицуулалт гэж үзэж байна.

Гэсэн хэдий ч хуулийн энэхүү зохицуулалтын дагуу аж ахуйн нэгж, байгууллагууд үндсэн ажилтантайгаа хөдөлмөрийн гэрээ бус хөлсөөр ажиллах, ажил гүйцэтгэх гэрээ байгуулах, ажилтнууд бага дүнгээр нийгмийн даатгалын шимтгэл төлснөөр ирээдүйд тэтгэвэр, тэтгэмжийн хэмжээ буурах зэрэг сөрөг үр нөлөө гарах эрсдэл үүсэхийг анхаарах шаардлагатай юм. 

4/Албан бус салбарт ажиллаж буй иргэдийн нийгмийн хамгааллыг баталгааг сайжруулах зорилгоор анх удаа нийгмийн даатгалд хамрагдсан тохиолдолд шимтгэлийн хөнгөлөлт үзүүлэх

[bookmark: _Hlk231549668]Хуулийн төсөлд “21.32.Нийгмийн даатгалд албан журмаар болон сайн дураар даатгуулж байгаагүй Монгол Улсын иргэн анх удаа энэ хуулийн 7.7-д заасны дагуу даатгуулах бол тухайн үед мөрдөж байгаа сарын хөдөлмөрийн хөлсний доод хэмжээнд ногдох тэтгэврийн даатгалын шимтгэлийн 50 хувийг чөлөөлнө. Чөлөөлөх хугацаа 24 сараас ихгүй байна.” гэж тусгажээ.

Сүүлийн жилүүдэд нийгмийн даатгалд сайн дураар даатгуулагчдын тоо буурах хандлагатай байна. Тухайлбал, сайн дурын даатгуулагчийн тоо 2020 онд 187.0 мянга байсан бол 2023 онд 156.5 мянга, 2025 онд 130.6 мянга болж буурсан байна. Үүний зэрэгцээ Монгол Улсад 500.0 орчим мянган иргэн албан бус салбарт хөдөлмөр эрхэлж байгаа бөгөөд эдгээр иргэдийн дийлэнх нь нийгмийн даатгалын тогтолцоонд хамрагдаагүй хэвээр байна.

Цаашид хөдөлмөрийн зах зээлийн бүтэц өөрчлөгдөж, платформд суурилсан хөдөлмөр эрхлэлт, бие даан ажиллагчид болон бусад уламжлалт бус хөдөлмөр эрхлэлтийн хэлбэрүүд нэмэгдэх хандлагатай байгаа нөхцөлд албан бус салбарт ажиллагчдын нийгмийн хамгааллын асуудал улам чухал болж байна. Нийгмийн даатгалд хамрагдаагүй иргэд өндөр нас, хөдөлмөрийн чадвар алдалт, тэжээгчээ алдах зэрэг эрсдэлийн үед орлогын хамгаалалтгүй үлдэх, улмаар ядууралд өртөх эрсдэл өндөр байдаг.

Олон улсын туршлагаас үзэхэд албан бус салбарын ажиллагчдыг нийгмийн даатгалд хамруулах зорилгоор шимтгэлийн ачааллыг бууруулах, төрөөс тодорхой хэмжээгээр шимтгэлийг санхүүжүүлэх, урамшуулал олгох, даатгалын бүтээгдэхүүнийг уян хатан болгох зэрэг арга хэмжээг өргөн хэрэглэж байна. Тухайлбал, Коста Рика, Хятад, Египет, Энэтхэг, БНСУ, Малайз, Руанда, Тайланд зэрэг улс албан бус салбарын ажиллагчдын нийгмийн даатгалын шимтгэлийн тодорхой хувийг төрөөс дэмжих бодлого хэрэгжүүлж байна.

Иймд нийгмийн даатгалд өмнө нь хамрагдаж байгаагүй иргэдийг сайн дурын даатгалд шинээр элсүүлэх, хамрагдалтыг нэмэгдүүлэх, албан бус салбарт ажиллагчдын нийгмийн хамгааллын баталгааг сайжруулах зорилгоор тодорхой хугацаанд шимтгэлийн хөнгөлөлт үзүүлэх нь бодлогын хувьд үндэслэлтэй бөгөөд хэрэгжих боломжтой зохицуулалт гэж үзэж байна. Энэхүү зохицуулалт нь нийгмийн даатгалд хамрагдах эхний үеийн санхүүгийн саадыг бууруулж, иргэдийг даатгалын тогтолцоонд татан оролцуулах, урт хугацаанд даатгалын хамрах хүрээг өргөжүүлэхэд эерэг нөлөө үзүүлнэ.

5/Оюутан, суралцагчийн төлөх нийгмийн даатгалын шимтгэлийг чөлөөлөхтэй холбоотой хэрэгжих боломжийн үнэлгээ

[bookmark: _Hlk231549676][bookmark: _Hlk231549688]Хуулийн төсөлд “7.13.Ажил олгогчтой хөдөлмөрийн гэрээ, өмчийн бүх хэлбэрийн хуулийн этгээд, хүнтэй ажил гүйцэтгэх, хөлсөөр ажиллах болон тэдгээртэй адилтгах гэрээний дагуу ажиллаж байгаа мэргэжлийн боловсролын сургалтын байгууллага, коллеж, дээд сургууль, их сургуульд мэргэжлийн болон техникийн, дэд бакалаврын, бакалаврын хөтөлбөрийн 15-22 насны суралцагч өөрөө хүсвэл энэ хуулийн 6.1.4-т зааснаас бусад нийгмийн даатгалын төрөлд даатгуулахгүй байж болно.” гэж,  “7.14.Даатгуулагч энэ хуулийн 7.13-т заасны дагуу төлөөгүй тэтгэврийн даатгалын шимтгэлээ 25 насанд хүрэхээс өмнө өөрөө хариуцан нөхөн төлж болно.”, “7.15.Даатгуулагч шимтгэл нөхөн төлөх хүсэлт гаргасан тохиолдолд шимтгэл төлөх хугацаа, шимтгэл төлөлтийн хэмжээг Нийгмийн даатгалын байгууллагатай байгуулсан гэрээгээр тохирно.” гэж тус тус тусгажээ.

Монгол Улсын нийт хүн амын тодорхой хувийг 15-22 насны залуучууд эзэлж байгаа бөгөөд тэдгээрийн дийлэнх нь мэргэжлийн болон техникийн боловсрол, дээд боловсролын сургалтын байгууллагад суралцаж байна. Мөн залуучуудын хөдөлмөр эрхлэлтийн түвшин нэмэгдэж, суралцахын зэрэгцээ бүтэн болон бүтэн бус цагаар ажиллах хандлага түгээмэл болж байна.

Уг зохицуулалт нь оюутан, суралцагчдын хөдөлмөр эрхлэхэд үүсэх шимтгэлийн ачааллыг бууруулж, хөдөлмөрийн зах зээлд оролцох сонирхлыг нэмэгдүүлэх, ажил олгогчийн хувьд оюутан, залуучуудыг ажилд авах зардлыг бууруулах замаар хөдөлмөр эрхлэлтийг дэмжих ач холбогдолтой. Түүнчлэн суралцах хугацаандаа ажил хөдөлмөр эрхлэх замаар ажлын дадлага, ур чадвар эзэмших боломжийг нэмэгдүүлж, төгсөөд хөдөлмөрийн зах зээлд шилжих бэлтгэлийг хангах эерэг нөлөөтэй байна.

Нөгөө талаас, уг зохицуулалтаар үйлдвэрлэлийн осол, мэргэжлээс шалтгаалсан өвчний даатгалаас бусад төрлийн даатгалын шимтгэл төлөхөөс чөлөөлөгдөх боловч төлөөгүй тэтгэврийн даатгалын шимтгэлийг 25 нас хүрэхээс өмнө нөхөн төлөх боломжийг хадгалж байгаа нь даатгуулагчийн ирээдүйн тэтгэврийн эрхийг хамгаалах нөхцөлийг бүрдүүлж байна. Мөн шимтгэлийг нөхөн төлөх хугацаа, хэмжээг Нийгмийн даатгалын байгууллагатай гэрээгээр тохирох боломж олгосон нь уг зохицуулалтыг хэрэгжүүлэхэд уян хатан нөхцөл бүрдүүлнэ.

Иймд оюутан, суралцагчийн хөдөлмөр эрхлэлтийг дэмжих, ажил олгогчийн хөдөлмөрийн зардлыг бууруулах, хөдөлмөрийн зах зээлд туршлага хуримтлуулсан залуу ажиллах хүчийг нэмэгдүүлэхэд чиглэсэн энэхүү зохицуулалт нь практикт хэрэгжих боломжтой гэж үзэж байна.

Энэхүү зохицуулалтыг хэрэгжүүлэхэд Боловсролын яамны мэдээллийг цахим системийг ашиглан тухай хүнийг оюутан гэдгийн нотлох боломж байгаа тул хэрэгжилтийг хангахад бүрэн боломж байна.

[bookmark: _Toc231550418]3.”Ойлгомжтой байдал” шалгуур үзүүлэлтийн хүрээнд хийсэн үнэлгээ

 Энэхүү шалгуур үзүүлэлтийн дагуу хуулийн төслийг бүхэлд нь Хууль тогтоомжийн тухай хууль болон Засгийн газрын 2016 оны 59 дүгээр тогтоолын 2 дугаар хавсралтаар баталсан “Хууль тогтоомжийн төсөл боловсруулах аргачлал”-д  заасан шаардлагад  нийцүүлэн боловсруулсан байдлыг судалж үнэллээ.

Нийгмийн даатгалын ерөнхий хуульд нэмэлт, өөрчлөлт оруулах тухай хуулийн төслийн тухайд:
Нийгмийн даатгалын ерөнхий хуульд нэмэлт, өөрчлөлт оруулах хуулийн төсөл нь хуульд нэмэлт, өөрчлөлт оруулах хуулийн төсөл хэлбэрээр боловсруулагдаж нийтдээ 7 бүлэгтэй, хуулийн төслийн бүтэц, хэлбэр, дугаарлалт хуульд заасан шаардлагыг хангасан байна.

Бие даасан санаа бүрийг тусгай зүйлд тусгаж, заалт нь нэг өгүүлбэрээр илэрхийлэгдсэн, төслийн бүтэц нь Хууль тогтоомжийн тухай хуулийн 28.3-т заасанд нийцсэн байна.

Хуулийн төслийг бүхэлд нь Хууль тогтоомжийн тухай хуулийн 29 дүгээр зүйлд заасан хууль тогтоомжийн төслийн эх бичвэрийн агуулгад тавих нийтлэг шаардлага, 30 дугаар зүйлд заасан хуулийн төслийн хэл зүй, найруулгад тавих нийтлэг шаардлагад нийцүүлэн боловсруулсан эсэхийг дараах асуултад хариулт өгөх замаар шалгалаа.

	Хууль тогтоомжийн тухай хуулийн 29 дүгээр зүйлд заасан Хуулийн төслийн эх бичвэрийн агуулгад тавих нийтлэг шаардлага

	Хууль тогтоомжийн тухай хуулийн зохицуулалт
	Шаардлага хангасан эсэх

	29.1.1.Монгол Улсын Үндсэн хууль, Монгол Улсын олон улсын гэрээнд нийцсэн, бусад хууль, үндэсний аюулгүй байдлын үзэл баримтлалтай уялдсан байх;
	Шаардлага хангасан.

	29.1.2.тухайн хуулиар зохицуулах нийгмийн харилцаанд хамаарах асуудлыг бүрэн тусгасан байх;
	Шаардлага хангасан.

	29.1.3.тухайн хуулиар зохицуулах нийгмийн харилцааны хүрээнээс хальсан асуудлыг тусгахгүй байх;
	Шаардлага хангасан.

	29.1.4.тухайн хуулиар зохицуулах нийгмийн харилцаанд үл хамаарах хуульд нэмэлт, өөрчлөлт оруулах буюу хүчингүй болсонд тооцох тухай заалт тусгахгүй байх;
	Шаардлага хангасан.

	29.1.5.зүйл, хэсэг, заалт нь хоорондоо зөрчилгүй байх;
	Шаардлага хангасан.

	29.1.6.хэм хэмжээ тогтоогоогүй, тунхагласан шинжтэй буюу нэг удаа хэрэгжүүлэх заалт тусгахгүй байх;
	Шаардлага хангасан.

	29.1.7.бусад хуулийн заалтыг давхардуулан заахгүйгээр шаардлагатай бол түүнийг эш татах, энэ тохиолдолд эшлэлийг тодорхой хийж, хуулийн нэр болон хэвлэн нийтэлсэн албан ёсны эх сурвалжийг бүрэн гүйцэд заасан байх;
	Шаардлага хангасан.

	29.1.8.тухайн хуулиар зохицуулах нийгмийн харилцаа, хуулийн үйлчлэх хүрээ, эрх зүйн харилцаанд оролцогч хүн, хуулийн этгээдийн эрх, үүрэг, зохицуулалтад удирдлага болгох, харгалзан үзэх нөхцөл байдал, нийтийн эрх зүйн этгээдийн чиг үүрэг, эрх хэмжээ, тэдгээрийг биелүүлэх журам;
	Шаардлага хангасан.

	29.1.9.шаардлагатай тохиолдолд эрх зүйн хэм хэмжээг зөрчсөн этгээдэд хүлээлгэх хариуцлагын төрөл, хэмжээ, хуулийн хүчин төгөлдөр болох хугацаа, хууль буцаан хэрэглэх тухай заалт, хуулийг дагаж мөрдөх журмын зохицуулалт, бусад хуулийн зүйл, заалтыг хүчингүй болсонд тооцох, хасах заалт;
	Зарим анхаарах асуудал байна.


	29.1.10.шаардлагатай тохиолдолд бусад хуульд нэмэлт, өөрчлөлт оруулах болон хууль хүчингүй болсонд тооцох тухай дагалдах хуулийн төслийг боловсруулсан байх;
	Хуулийн төслийн үзэл баримтлалд тусгасан нэмэлт, өөрчлөлт оруулах тухай хуулийн төслүүдийг боловсруулсан байна. 

	29.1.11.хуулийн төсөл нь хуулийн зорилго гэсэн зүйлтэй байж болох бөгөөд зорилгод тус хуулиар хангахаар зорьж байгаа иргэний үндсэн эрх, бэхжүүлэх үндсэн зарчим, хүрэх үр дүнг тусгана.
	Шаардлага хангасан

	Хууль тогтоомжийн тухай хуулийн 30 дугаар зүйлд заасан Хуулийн төслийн хэл зүй, найруулгад тавих нийтлэг шаардлага

	30.1.1.Монгол Улсын Үндсэн хууль, бусад хуульд хэрэглэсэн нэр томьёог хэрэглэх;
	Шаардлага хангасан

	30.1.2.нэг нэр томьёогоор өөр өөр ойлголтыг илэрхийлэхгүй байх;
	Шаардлага хангасан

	30.1.3.үг хэллэгийг монгол хэл бичгийн дүрэмд нийцүүлэн хоёрдмол утгагүй товч, тодорхой, ойлгоход хялбараар бичих;
	Шаардлага хангасан

	30.1.4.хүч оруулсан нэр томьёо хэрэглэхгүй байх;
	Шаардлага хангасан

	30.1.5.жинхэнэ нэрийг ганц тоон дээр хэрэглэх.
	Шаардлага хангасан



	
4.“Харилцан уялдаа” шалгуур үзүүлэлтийн хүрээнд хийсэн үнэлгээ:

Хууль тогтоомжийн төслийн үр нөлөө үнэлэх аргачлалын 4.10-т заасан дараах стандарт асуултуудад хариулах замаар хуулийн төслийн харилцан уялдааг  бүхэлд нь шалгахыг зорилоо.
                                                                                                
Нийгмийн даатгалын ерөнхий хуульд нэмэлт, өөрчлөлт оруулах тухай хуулийн төслийн тухайд:
	Д/д
	Асуулт
	Хариулт буюу дүн шинжилгээ

	
1
	Хуулийн төслийн зохицуулалт тухайн хуулийн зорилттой нийцэж байгаа эсэх
	Бодлогын баримт бичигт заасан зорилго, зорилт, үзэл баримтлалын агуулгад нийцсэн.

	2
	Хуулийн төслийн “Хууль тогтоомж” гэсэн хэсэгт заасан хуулиудын нэр тухайн харилцаанд хамаарах хууль мөн эсэх 
	Хуульд нэмэлт, өөрчлөлт оруулах хууль тул Нийгмийн даатгалын ерөнхий хууль нийцсэн.

	3
	хуулийн төсөлд тодорхойлсон нэр томьёо тухайн хуулийн төслийн болон бусад хуулийн нэр томьёотой нийцэж байгаа эсэх

	Хуулийн төсөлд “4.1.20."тэтгэврийн мөнгөн хуримтлал” гэж даатгуулагчийн төлсөн тэтгэврийн даатгалын шимтгэлийн 1 хувь, улсын төсвөөс олгосон урамшуулал болон хөрөнгө оруулалтын өгөөжөөс бүрдсэн мөнгөн хөрөнгийг.” гэсэн нэр томьёог тодорхойлсон. Энэ нь зөвхөн энэхүү хуулиар л зохицуулах нэр томьёотой бөгөөд бусад хууль тусаагүй болно.  
Харин хуулийн төсөл оюутан суралцагч, ажил гүйцэтгэх, хөлсөөр ажиллах болон тэдгээртэй адилтгах гэрээ гэх мэт үг хэллэгийг Иргэний хууль, Дээд боловсролын тухай хуулийг судлан ижил үг, агуулгаар хэрэглэсэн байна.

	4
	хуулийн төслийн зүйл, заалт тухайн хуулийн төсөл болон бусад хуулийн заалттай нийцэж байгаа эсэх;


	Хуулийн төсөлд зөвхөн нийгмийн даатгалын харилцааг зохицуулж байгаа бусад харилцаанд нөлөөлөхгүй болно.

	5
	хуулийн төслийн зүйл, заалт тухайн хуулийн төслийн болон бусад хуулийн заалттай давхардсан эсэх;
	Хуулийн төслийн зохицуулалт бусад хуулийн зохицуулалтуудтай давхцаагүй болно.

	6
	хуулийн төслийг хэрэгжүүлэх этгээдийг тодорхой тусгасан эсэх;
	Нийгмийн даатгалын ерөнхий хуульд тодорхой байгаа бөгөөд хуулийн төсөлд ийм агуулгын харилцаа тусаагүй.

	7
	хуулийн төсөлд шаардлагатай зохицуулалтыг орхигдуулсан эсэх;
	Үгүй.

	8
	хуулийн төсөлд төрийн байгууллагын гүйцэтгэх чиг үүргийг давхардуулан тусгасан эсэх;
	Үгүй.

	9
	төрийн байгууллагын чиг үүргийг төрийн бус байгууллага, мэргэжлийн холбоодоор гүйцэтгүүлэх боломжтой эсэх;
	Үгүй.

	10
	татварын хуулиас бусад хуулийн төсөлд албан татвар, төлбөр, хураамж тогтоосон эсэх;
	Үгүй.



	11
	тухайн хуулийн төсөлд тусгасан тусгай зөвшөөрөлтэй холбоотой зохицуулалтыг Аж ахуйн үйл ажиллагааны тусгай зөвшөөрлийн тухай хуульд тусгасан эсэх;
	Хуулийн төслийн зохицуулалтад хамаарахгүй.

	12
	Монгол Улсын Үндсэн хууль болон Монгол Улсын олон улсын гэрээнд заасан хүний эрхийг хязгаарласан зохицуулалт тусгасан эсэх;
	Хуулийн төсөл нь зарчмын хувьд Монгол Улсын Үндсэн хууль, Монгол Улсын олон улсын гэрээнд нийцсэн гэж үзсэн болно.

	13
	хуулийн төслийн зүйл, заалт жендэрийн эрх тэгш байдлыг хангасан эсэх;
	Хуулийн төсөл нь жендэрийн эрх тэгш байдлын асуудлыг хөндөөгүй. 

	14
	хуулийн төсөлд шударга бус өрсөлдөөнийг бий болгоход чиглэсэн заалт тусгагдсан эсэх;
	Үгүй.

	15
	хуулийн төсөлд авлига, хүнд суртлыг бий болгоход чиглэсэн заалт тусгагдсан эсэх;
	Үгүй.

	16
	хуулийн төсөлд тусгасан хориглосон хэм хэмжээг зөрчсөн этгээдэд хүлээлгэх хариуцлагын талаар тодорхой тусгасан эсэх.
	Үгүй

Энэхүү үр нөлөөг тооцох үнэлгээг Гэр бүл, хөдөлмөр, нийгмийн хамгааллын яамнаас боловсруулсан “Нийгмийн даатгалын ерөнхий хуульд нэмэлт, өөрчлөлт оруулах хууль”-ийн төсөл, хуулийн төслийн үзэл баримтлалын хүрээнд хийлээ. 

Хуулийн төсөл нь энэхүү хуулийн төслийн үндсэн үзэл баримтлал нь иргэн, ажил олгогчийн санхүүгийн дарамтын бууруулах, хөдөлмөр, эрхлэлтийг нэмэгдүүлэх, сангийн тогтвортой байдлыг хангах, харин улсын төсвийн зардлыг нэмэгдүүлэх нөлөөтэй байна гэж дүгнэв.

Хуулийн төсөлд сонгож үнэлсэн шалгуур үзүүлэлт бүрээр дүгнэлт хийж, зөвлөмж боловсрууллаа.

 Дүгнэлт: 

Зорилгод хүрэх байдал: Хуулийн төслийн зохицуулалт нь хуулийн төслийг боловсруулах болсон хэрэгцээ шаардлагатай нийцэж байгаа болон үзэл баримтлалаар тодорхойлсон зорилгыг илэрхийлж чадахаар бүрэн гүйцэд томьёологдсон эсэхэд, холбогдох бусад зохицуулалтууд нийцэж байгаа  эсэхэд үнэлгээ хийсний дагуу  дүгнэхэд хуулийн төслийн сонгосон зохицуулалт нь хуулийн төслийг боловсруулах болсон хэрэгцээ шаардлагад нийцэж байгаа боловч  түүнтэй холбоотой асуудлыг шийдвэрлэх бусад зохицуулалтыг нийцүүлж, боловсронгуй болгох хэрэгцээ байна.

Практикт хэрэгжих боломж гэсэн шалгуур үзүүлэлтээр: Сонгож авсан зохицуулалтын хувьд авч үзэхэд одоогийн мөрдөж байгаа хууль тогтоомжийн хэрэгжилтэд үндэслэн хуулийн төслийг нийгмийн даатгалын байгууллагын төлөөллийг оролцуулан боловсруулсан бөгөөд хуулийн төслийг нийгмийн даатгалын байгууллага хүн хүч, тоног төхөөрөмж, хууль эрх зүйн хувьд хэрэгжүүлэхэд бүрэн боломжтой гэх дүгнэлтийг хийлээ.

 Ойлгомжтой байдал: Хуулийн  төслийн зохицуулалт түүнийг хэрэглэх, хэрэгжүүлэх субъектүүдийн хувьд ойлгомжтой логик дараалалтайгаар боловсруулсан эсэхийг шалгасны үндсэн дээр дүгнэхэд Хууль тогтоомжийн тухай хууль, Хууль тогтоомжийн төсөл боловсруулах аргачлалд заасан шаардлагыг бүтэц, хэлбэрийн болон агуулгын хувьд хангасан байна. 
Харилцан уялдаа: Хууль тогтоомжийн төслийн үр нөлөө үнэлэх аргачлалд заасан 16 стандарт асуултад хариулах замаар хуулийн төслийн уялдаа холбоог бүхэлд нь шалгасан. Үүнээс хуулийн төсөлд тодорхойлсон нэр томьёо тухайн хуулийн төслийн болон бусад хуулийн нэр томьёотой нийцэж байгаа эсэх, хуулийн төслийн зүйл, заалт тухайн хуулийн төсөл болон бусад хуулийн заалттай нийцэж байгаа эсэх, хуулийн төслийн зүйл, заалт тухайн хуулийн төслийн болон бусад хуулийн заалттай давхардсан эсэх, хуулийн төслийг хэрэгжүүлэх этгээдийг тодорхой тусгасан эсэх; хуулийн төсөлд шаардлагатай зохицуулалтыг орхигдуулсан эсэх гэсэн асуултуудын хариултууд нийцэлтэй байна.

Зөвлөмж: 

Хуулийн төслийн зарим зохицуулалтыг тодорхой болгох, холбогдох хуульд нийцүүлэх, зарим зохицуулалтыг өөрчлөх зэргээр хуулийн төслийг хуулийн төслийн давхардал, хийдэл, зөрчлийг арилгах улмаар хуулийн төслийг боловсронгуй болгох, чанарыг сайжруулах зорилгоор дараах зөвлөмжийг хууль санаачлагчид өгч байна.  

1. Хуулийн төслийн 29 дүгээр зүйлд тусгасан “29.6.Даатгуулагчийн тэтгэврийн мөнгөн хуримтлалын хөрөнгө оруулалтын удирдлагыг нийгмийн даатгалын асуудал хариуцсан төрийн захиргааны байгууллага эрхлэх бөгөөд хөрөнгийн тодорхой хэсгийг Хөрөнгө оруулалтын сангийн тухай хуулийн 4.1.11, 43.1-д заасан хуулийн этгээдээр гэрээгээр гүйцэтгүүлж болно. Гэрээнд хөрөнгө оруулалтын бодлогыг тодорхойлсон байна.”, мөн зүйлийн “29.5.Даатгуулагчийн тэтгэврийн мөнгөн хуримтлалыг энэ хуулийн 13.1-д заасан санхүүгийн хэрэгсэлд хөрөнгө оруулж болно.” гэж тусгасан байна. Үүнд хөрөнгө оруулалтын бодлогыг нарийвчлан тусгах, үйл ажиллагааны зардлын хэмжээг хуулийн төсөлд нарийвчлан тусгах.
2. Хуулийн төсөлд нийгмийн даатгалын хамрах хүрээг өргөжүүлэх хүрээнд даатгуулагч, ажил олгогчийг тодорхой хугацаанд урамшуулах, шимтгэлийн хөнгөлөлт үзүүлэх нь нийгмийн даатгалын сангийн орлогод үзүүлэх нөлөөллийн тооцоо судалгааг нарийвчлан хийх.
3. Тэтгэврийн мөнгөн хуримтлал үүсгэхэд улсын төсвөөс урамшуулал олгоход улсын төсвийн ачаалал нэмэгдэх, цаашид тэтгэвэр олголтод хүндрэл үүсэх эсэх болон улсын төсвийн ачаалал хэр нэмэгдэх талаар тооцоо судалгаа хийх.
                                                            





[bookmark: _Toc231550420]АШИГЛАСАН МАТЕРИАЛ

1. Нийгмийн даатгалын ерөнхий хуульд нэмэлт, өөрчлөлт оруулах тухай хуулийн  үзэл баримтлал, Нийгмийн даатгалын ерөнхий хууль, Нийгмийн даатгалын ерөнхий хуульд нэмэлт, өөрчлөлт оруулах тухай хуулийн төсөл, дэлгэрэнгүй танилцуулга
2. Нийгмийн даатгалын сангийн тайлангууд
3. Үндэсний статистикийн хорооны статистикийн мэдээллийн нэгдсэн сан
4. Монгол Улсын Засгийн газрын 2016 оны 59 дүгээр тогтоолын хоёрдугаар хавсралт

